Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Adeiladu - Colosiaid 2:7a (2 o gyfres o 4)
Cadwch eich gwreiddiau'n ddwfn ynddo, eich bywyd wedi ei adeiladu arno, (eich hyder ynddo yn gadarn fel y cawsoch eich dysgu, a’ch bywydau yn gorlifo o ddiolch.

(Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio.)

Adnoddau: sleid PowerPoint a/neu lego a phêl.    
.....

(Clic ar y ppt i weld yr adnod am wreiddiau).

Y tro diwethaf nes i siarad hefo chi am wreiddiau. Mae’r Beibl yn dweud wrthyn ni i gadw’n gwreiddiau'n ddwfn yn Iesu Grist – mae Iesu’n gallu rhoi popeth da sydd angen arnon ni i fyw bywyd sy’n plesio Duw. Pa ffordd mae gwreiddiau’n tyfu? (ar i lawr).

Pan dyn ni’n adeiladu tŷ pa ffordd dyn ni’n adeiladu? (ar i fyny – dangoswch gyda’r brics lego). 

Dyn ni i gyd yn dechrau bywyd fel babi bach ac yn araf dyn ni’n tyfu; dyn ni’n adeiladu ein bywyd (1 oed, 2 oed, 3 oed – dangoswch hefo’r brics lego). Dyn ni’n dysgu pethau newydd ac mae nhw’n dod yn rhan o adeilad ein bywyd ni hefyd (dysgu nofio, dysgu cân, dysgu adnod, dysgu stori am Iesu, dysgu chwarae’r piano – dangoswch eto hefo’r brics.)

(Clic i gael yr adnod newydd, llun o lego a phêl).

Petawn i’n adeiladu tŷ go iawn, oes yna rhywun yn gwybod beth fyddai’r cam cyntaf a phwysicaf i mi ei wneud? (gosod sylfaen gadarn)

Edrychwch be sy’n digwydd os dw i’n trio adeiladu tŷ o lego ar y bêl. (Dydi’r darnau ddim yn aros yn eu lle, llithro i ffwrdd, y bêl yn symud...) 

Da i ddim! Rhaid adeiladu tŷ ar sylfaen gadarn (dangoswch).

Wrth i ni dyfu mae’n rhaid i ni feddwl am sut fath o fywyd ydyn ni eisiau – a pha fath o sylfaen sydd angen er mwyn cael bywyd sy’n plesio Duw. Mae’r bywyd gorau wedi ei adeiladu ar Iesu Grist. Gwrandwch be mae’r Beibl yn ei ddweud,

 Cadwch eich gwreiddiau'n ddwfn ynddo, (a’ch) bywyd wedi ei adeiladu arno.

Credu yn Iesu Grist ydy’r ffordd orau i fyw eich bywyd. Mae Iesu yn sylfaen gadarn, a dydi o byth yn newid. 

Gweddi

Ein Tad, helpa ni i gofio nad ydy Iesu Grist byth yn newid, ac y medrwn ni ei drystio fo bob amser. Helpa ni i gadw’n gwreiddiau'n ddwfn ynddo a’n bywyd wedi ei adeiladu arno. Diolch i ti am ddanfon Iesu i’r byd, ac mai fo ydy’r sylfaen orau i’n bywydau ni i gyd. Amen.

